DESGAITASUNA DUTEN LANGILEEN ALDEKO ERRESERBA-KUOTA BETETZEKO SALBUESPENA
Aipatutako erreserba-kuota betetzera behartuta dauden enpresak betebehar horretatik salbuetsita egoten ahalko dira, guztiz edo partzialki, honako kasu hauetan:
· Estatu mailako negoziazio sektorialean jasotako akordioen bidez, edo, halakorik ezean, maila txikiagokoen bidez.
· Desgaitasuna duen langile bat behartuta dagoen enpresan lanean ez hastearen arrazoia bada enplegu zerbitzu publikoek edo laneratze agentziek erantzun ezin izatea aurkeztutako enplegu eskaintzari.
· Baldin badaude –eta behartutako enpresak frogatzen baditu– desgaitasuna duten langileak enpresako plantillan sartzea oso zaila egiten duten inguruabarrak, ekoizpen, antolaketa, teknika edo ekonomia arlokoak. 
Betiere neurri alternatibo hauetakoren bat aplikatzen bada, txandaka edo ondoz ondo: 
a) Merkataritzako kontratu bat edo kontratu zibil bat egitea enplegu zentro berezi batekin edo desgaitasuna duen langile autonomo batekin, enpresaren jarduera normaltasunez garatzeko beharrezkoak diren lehengaiez, makineriaz, ekipamendu-ondasunez edo beste edozein motatako ondasunez hornitzeko.
b) Merkataritzako kontratu bat edo kontratu zibil bat egitea enplegu zentro berezi batekin edo desgaitasuna duen langile autonomo batekin, enpresaren ohiko jardueratik kanpoko zerbitzuak eta osagarriak emateko.
c) Lan-enklabe bat eratzea, enplegu zentro berezi batekin dagokion kontratua sinatu ondoren, otsailaren 20ko 290/2004 Errege Dekretuan ezarritakoaren arabera.
Kontratu horien urteko zenbatekoa izanen da urteko ondorio askotarako errenta-adierazle publikoa (IPREM) halako hiru gutxienez, desgaitasuna duten langileen aldeko ehuneko biko kuotaren azpitik kontratatu ez den langile bakoitzeko.
d) Dohaintzak eta babes-ekintzak egitea, betiere moneta izaerakoak, desgaitasuna duten pertsonak laneratzeko eta haien enplegua sortzeko jarduerak garatzeko, lankidetza-ekintza horien erakunde onuraduna onura publikoko fundazio edo elkarte bat denean, eta haren helburu soziala denean, besteak beste, desgaitasuna duten pertsonen aldeko lanbide heziketa, laneratzea edo enplegua sortzea, pertsona horientzako lanpostuak sortzeko eta, azkenik, pertsona horiek merkatuan integratzeko.
Dohaintzaren edo babes-ekintzaren urteko zenbatekoa, gutxienez, urteko IPREMa halako 1,5 izanen da, desgaitasuna duten langileen aldeko ehuneko biko kuotaren azpitik kontratatu ez den langile bakoitzeko.
